
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ

Материјата за кражба на шуми е уредена во членот 235 од Кривичниот законик. Имено, во овој член е пропишано дека со парична казна или со затвор до три години ќе се казни и сторителот што ќе одземе од туѓа шума дрвја чие количество е поголемо од еден кубен метар со намера за противправно присвојување.

Во ставот (3) од членот 226 „Пустошење на шума“ е пропишано дека тој што спротивно на пропис или наредба од надлежни органи или организации врши пренамена, сече или копачи шуми или подбелува стебла или на друг начин пустоши шума, во своја шума, ќе се казни со парична казна или со затвор до една година.

Во Законот за изменување и дополнување на Кривичниот законик („Службен весник на Република Македонија“ бр. 27/14), е пропишано дека членот 47 од овој закон во делот на комуналниот и друг вид неопасен отпад ќе почне да се применува од 1 јануари 2019 година, а во делот на фекалниот отпад од 1 јануари 2022 година.

II. ЦЕЛИ, НАЧЕЛА И ОСНОВНИ ПРИНЦИПИ

Законот за изменување на Кривичниот законик се заснова врз истите начела на кои се заснова Кривичниот законик. 



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот за изменување и дополнување на Кривичниот законик нема да предизвика дополнителни финансиски импликации врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти.
ПРЕДЛОГ НА ЗАКОН ЗА ИЗМЕНУВАЊЕ 

И ДОПОЛНУВАЊЕ НА КРИВИЧНИОТ ЗАКОНИК
Член 1

Во Кривичниот законик („Службен весник на Република Македонија“ бр.37/96, 80/99, 4/02, 43/03, 19/04, 81/05, 60/06, 73/06, 7/08, 139/08, 114/09, 51/11, 135/11, 185/11, 142/12, 166/12, 55/13, 82/13, 14/14, 27/14, 28/14 и 115/14), во член 235 ставот (3) се менува и гласи:
„(3) Тој што ќе одземе од туѓа шума дрвја чие количество е поголемо од еден кубен метар со намера за противправно присвојување,

ќе се казни со затвор од шест месеци до три години.“

По ставот (3) се додава нов став (4) кој гласи:

„(4) Ако делото од ставот (3) на овој член е сторено со намера собореното дрво да се продаде или ако делото е извршено во шуми во заштитени подрачја, во заштитени шуми или други шуми со посебна намена, 



сторителот ќе се казни со затвор од една до пет години.“

Во ставот (4) кој станува став (5) сврзникот „и“ се заменува со запирка, а по бројот „(3)“ се додаваат зборовите „и (4)“.

По ставот (5) кој станува став (6) се додава нов став (7) кој гласи:

„(7) Ако делото од ставовите (3) и (4) на овој член го стори правно лице, 



ќе се казни со парична казна.
Член 2

Во член 226 во ставот (3) зборовите „една година“ се заменуваат со зборовите „три години“.
Член 3
Во Законот за изменување и дополнување на Кривичниот законик („Службен весник на Република Македонија“ бр. 27/14), членот 89 се брише.

Член 4

Овој закон влегува во сила осмиот ден од денот на неговото об​ја​ву​ва​ње​ во “Служ​бен вес​ник на Ре​пуб​ли​ка Македонија”.

ОБРАЗЛОЖЕНИЕ 

НА ПРЕДЛОГОТ НА ЗАКОНОТ ЗА ИЗМЕНУВАЊЕ 

И ДОПОЛНУВАЊЕ НА КРИВИЧНИОТ ЗАКОНИК

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на законот за изменување и дополнување на Кривичниот законик содржи  четири  члена.

Со членот 1 се менува ставот (3) во членот 235 во насока на заострување на казните. Имено, се пропишува казна затвор од шест месеци до три години за тој што ќе одземе од туѓа шума дрвја чие количество е поголемо од еден кубен метар со намера за противправно присвојување. Во истиот член се додава и нов став (4) со кој се пропишува казна ако делото од ставот (3) на овој член е сторено со намера собореното дрво да се продаде или ако делото е извршено во шуми во заштитени подрачја, во заштитени шуми или други шуми со посебна намена. Исто така, овој член се дополнува и со став во кој е пропишана и одговорност за правни лица.

Со членот 3 се заострува казната за ставот (3) во кривичното дело „Пустошење на шума“ од членот 226. 
Со членот 4 се уредува влегувањето во сила на законот.
II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во Кривичниот законик се поврзани со Законот за шуми каде што е потребно да се брише кривичното дело „Шумска кражба“ од членот 100.  

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со предложениот закон ќе се зајакне казнената политика во пропишувањето на казните. 
ОДРЕДБИ ОД КРИВИЧНИОТ ЗАКОНИК  КОИ СЕ МЕНУВААТ
(„Службен весник на Република Македонија“ бр. 37/96, 80/99, 4/02, 43/03, 19/04, 81/05, 60/06, 73/06, 7/08, 139/08, 114/09, 51/11, 135/11, 185/11,142/12, 166/12, 55/13, 82/13, 14/14, 27/14, 28/14 и 115/14)

Пустошење на шума

Член 226

(1) Тој што спротивно на пропис или наредба од надлежни органи или организации врши пренамена, сече или копачи шуми или подбелува стебла или на друг начин пустоши шума, 

ќе се казни со парична казна или

со затвор до три години.

(2) Ако делото од став 1 е извршено во заштитена шума, национален парк или во друга шума со специјална намена, 

сторителот ќе се казни со затвор од една до пет години.

(З) Тој што делото од став 1 ќе го стори во сопствена шума, 

ќе се казни со парична казна или

со затвор до една година.

(4) Средствата употребени за извршување на делото ќе се одземат.

(5) Ако делото од овој член го стори правно лице, 

ќе се казни со парична казна.

Кражба

Член 235


(1) Тој што од друг ќе одземе туѓ подвижен предмет со намера противправно да го присвои, 


ќе се казни со парична казна или со затвор до три години.

(2) Ако вредноста на украдениот предмет е помала и сторителот одел кон тоа да присвои предмет од таква вредност, 

ќе се казни со парична казна или

со затвор до една година.

(3) Со казната од ставот (1) на овој член ќе се казни и сторителот што ќе одземе од туѓа шума дрвја чие количество е поголемо од еден кубен метар со намера за противправно присвојување.

(4) Обидот од ставовите (1), (2) и (3) на овој член е казнив.

(5) Гонењето за делото од ставот (2) на овој член се презема по приватна тужба.

Член 89

Законот за изменување и дополнување на Кривичниот законик („Службен весник на Република Македонија“ бр. 27/14)

Членот 47 од овој закон во делот на комуналниот и друг вид неопасен отпад ќе почне да се применува од 1 јануари 2019 година, а во делот на фекалниот отпад од 1 јануари 2022 година.

